
GOUVÈNÈ HOCHUL ANONSE KÒMANSMAN YON PWOJÈ 17 MILYON DOLA POU 

RANPLASE PON STATE ROUTE 17 LA NAN KONTE ORANGE  
  

Nouvo pon yon sèl travès sou State Route 17K a nan Wallkill pral amelyore 
sekirite ak rezistans sou yon otowout enpòtan nan eta a  

  
  

Jodi a, Gouvènè Kathy Hochul te anonse travay la te kòmanse sou yon pwojè 17 milyon 
dola pou ranplase pon ki pote State Route 17 la anlè State Route 17K a nan Vil Wallkill, 
Konte Orange. Pwojè a pral ranplase estrikti ki la kounye a, ki gen 68 ane, ak yon 
nouvo estrikti ki gen yon sèl travès, ki pral amelyore sekirite ak rezistans sou koridò 
transpò enpòtan sa a ki sèvi youn nan rejyon k ap devlope pi rapid nan eta a. Nouvo 
pon an ap genyen tou yon wotè pasaj ki pi wo pase estrikti orijinal la pou diminye chans 
kolizyon ak machin ki twò wo epi amelyore sekirite plis toujou.  
  
"Nouyòkè yo merite bon jan wout ak pon pou yo rive kote yo bezwen ale a san danje epi 
avèk efikasite, e se egzakteman sa n ap reyalize ak pwojè sa a," Gouvènè Hochul te 
deklare. "Lè nou ranplase pon sa a ki fin vye sou State Route 17 la, n ap asire vwayaj 
la kontinye fèt san pwoblèm sou youn nan koridò transpò ki pi enpòtan nan eta a, pou 
ankouraje plis kwasans ekonomik n ap wè nan tout zòn Catskills yo."  
  
Wotè pasaj nouvo pon an ki se 5 mèt (16 pye, uit pous) anlè State Route 17K a se de 
pye pi wo pase estrikti orijinal la, sa ki pèmèt li satisfè dènye estanda entè-eta yo epi 
diminye risk pou frape pon an. Anplis, nouvo travès la pral gen tabliye pon san jwenti 
pou diminye polisyon bri, diminye depans antretyen alontèm epi kreye yon sifas pou 
woule ki pi lis. Amelyorasyon adisyonèl yo enkli nouvo sifas wout, reparasyon travès an 
asye, sipò beton ak travay sèvis piblik.  
  
Pwojè a te devlope lè yo itilize teknik modelaj 3D ki trè avanse, sa ki diminye bezwen 
pou desen enprime pou konstriksyon, epi ki pèmèt yon pi bon kolaborasyon ant ekip 
konsepsyon an ansanm ak yon fason travay ki pi efikas. Pandan konstriksyon an ap fèt, 
chofè yo dwe atann chanjman nan liy yo ak kèk fèmti liy chak jou. Yo prevwa travay yo 
ap fini nan fen ane 2027.  
  
Komisè Depatman Transpò (Department of Transportation, DOT) Eta Nouyòk, 
Marie Therese Dominguez, te deklare, "Soti nan Bronx rive Buffalo, Eta Nouyòk 
kontinye ap jwenn fason inovatè pou rebati enfrastrikti nou an pou pi byen sèvi Nouyòkè 
yo epi fè fas ak defi 21yèm syèk la. Pwojè ranplasman pon sa a sou State Route 17 la 



ap itilize teknik konsepsyon dènye kri ki pral ede nou fè travay la pi vit epi founi yon 
estrikti ki pi an sekirite e ki pi rezistan, ki pral pèmèt vwayajè yo kontinye deplase nan 
bèl zòn sa a nan eta a k ap grandi rapid."  
  
State Route 17 la se yon atè yo vwayaje anpil sou li ki konekte rejyon Mid-Hudson, 
Catskills ak Southern Tier ansanm. Pwojè pon sa a konplete travay ki fèt sou State 
Route 17 nan Sòti 122 pou rekonfigire pati lès entèseksyon sa a, kreye yon wout sèvis 
koleksyon-distribisyon pou bay aksè nan East Main Street/Crystal Run Road, rebati pon 
ki sou Rivyè Wallkill la epi konstwi yon chemen pou itilizasyon pataje.  
  
Reprezantan Pat Ryan te deklare, "Envestisman 17 milyon dola sa a pou ranplase 
pon ki konekte State Route 17 ak 17K nan Wallkill se yon gwo viktwa pou Konte Orange 
ak tout rejyon Hudson Valley a," se sa kongrèsman Pat Ryan te deklare. "Depi twò 
lontan, moun k ap deplase nan Hudson Valley ap fè fas ak anbouteyaj, enfrastrikti 
demode, ak opsyon limite — pwojè sa a se yon pwogrè reyèl pou vwayaj ki pi an 
sekirite ak pi fyab pou fanmi, travayè, ak biznis atravè rejyon an. Kominote nou an nan 
Hudson Valley a ap elaji, epi m ap toujou goumen ansanm ak patnè leta ak lokal nou yo 
pou nou jwenn opsyon transpò nou merite yo."  
  
Senatè Eta a, James Skoufis te deklare, "State Route 17 la se yon wout koneksyon 
enpòtan ak yon koridò touris pou Hudson Valley ak Catskills. Li ankouraje ekonomi ak 
kominote ki ozalantou yo, epi mwen kontan wè pwogrè k ap kontinye. Rejyon sa a te wè 
yon kwasans ekstraòdinè nan dènye ane ki sot pase yo, e pwojè sa a se yon opòtinite 
pou fè yon envestisman ki gen sans nan Route 17. Kèlkeswa kote ou rete, Route 17 se 
yon otowout esansyèl pou vwayaj ak kwasans ekonomik, e mwen remèsye Gouvènè a 
pou finansman enpòtan sa a. Avèk li, nou gen opòtinite pou satisfè bezwen enfrastrikti 
yo jodi a ak demen."  
  
Manm Asanble Paula Elaine Kay te deklare, "Sa se yon envestisman enpòtan nan 
kominote nou an ki ap grandi nan rejyon nò Eta a, e mwen remèsye Gouvènè Hochul 
ansanm ak Depatman Transpò a paske yo otorize epi bay priyorite ak pwojè sa a. 
Touris k ap vwayaje nan Hudson Valley pou vin dekouvri bote nò eta Nouyòk la pral 
santi enpak nouvo pon sa a, ansanm ak moun k ap fè ale vini yo nan Konte Sullivan ak 
Konte Orange ki depann sou pòsyon otowout sa a pou plizyè ane kap vini yo. 
Amelyorasyon sa yo esansyèl pou sipòte kominote nou yo k ap grandi, e mwen pral 
kontinye defann modènizasyon ak antretyen enfrastrikti nou yo k ap vyeyi. Pandan 
travay sa a ap avanse, mwen ankouraje tout konstitiyan mwen yo pou yo trete ekip DOT 
nou yo avèk respè epi pou yo suiv lwa 'Move Over' yo pou ede asire sekirite travayè 
otowout devwe nou yo ak lòt chofè yo."  
  
Prezidan ak Direktè Egzekitif Jeneral Orange County Partnership, Conor Eckert, 
te deklare, "Pwojè sa a montre jan envestisman nan enfrastrikti enpòtan anpil pou 
kwasans ekonomik. Route 17 la se yon koridò enpòtan pou komès, mobilite travayè yo, 
ak konektivite rejyonal. Amelyorasyon konsa ede asire Konte Orange rete konpetitif 
pandan n ap kontinye atire nouvo konpayi epi sipòte ekspansyon nan endistri kle yo. 
Nou remèsye Gouvènè Hochul pou angajman li sou pwojè enpòtan sa a."  



  
Enfòmasyon sou Depatman Transpò  
Se misyon Depatman Transpò Eta Nouyòk pou founi yon sistèm transpò ki an sekirite, 
fyab, ekitab, ak rezistan ki konekte kominote yo, amelyore kalite lavi, pwoteje 
anviwònman an, epi sipòte byennèt ekonomik Eta Nouyòk.  
 
Lavi yo andanje; ralanti epi mete nou sou kote pou travayè otowout yo!  
 
Pou plis enfòmasyon, jwenn nou sou Facebook, swiv nou sou X oswa Instagram, oswa 
vizite sitwèb nou an. Pou jwenn dènye enfòmasyon sou sikilasyon yo, rele 511, vizite 
www.511NY.org oswa telechaje aplikasyon mobil gratis 511NY la.  

